
ՀՀ ԿԳՆ հ. 62 ավագ դպրոցի հայոց լեզվի և գրականության ուսուցչուհի`

Արմինե Մանասյան

Բառապաշարային հարցեր Պարույր Սևակի արվեստում

/ դաս 10-րդ դասարանում/

                                                         Ես էլ բառերի լվացարար եմ.

                                                                 Մաքրում եմ նրանց փոշին դարավոր,

                                                            Ազատում նրանց կեղտ ու բորբոսից,

                                                            Բառակեր ժանգից ու բառաքոսից…
Այս նյութի ուսումնասիրությունը նպատակահարմար եմ գտնում անցկացնել 10-րդ դասարանում`<<Բառագիտություն>> բաժինն անցնելու ընթացքում:
Դասի սկզբում տեղեկացնում եմ, որ բառապաշարային հարցերը քննելու ենք` իբրև նյութ օգտագործելով Պարույր Սևակի բանաստեղծական արվեստը: Ասվում է, որ Սևակ բանաստեղծի մտքում երկունքով ստեղծված բառերը զրուցում են, ապրում ընթերցողի հետ և հարստացնում հայ լեզվի բառագանձի շտեմարանը: Բառեր են ստեղծվում`կենդանի, շնչող և հարատևող: Ամենայն հայոց բանաստեղծի խոսքով ասած`<<Ամեն մի բառ մի աշխարհ արժե>> պատվիրանից Սևակը հմտորեն է օգտվում: Բառերը գործածվում են տեղին, ավելորդություններից զերծ են, անտեղի կրկնություն չի գործածվում: Այս ամենին հաղորդակից լինելու համար դասարանը խմբերի եմ բաժանում: Դրա համար յուրաքանչյուր աշակերտի տալիս եմ <<Մայրենի լեզու>> բանաստեղծության երկուական տող: Ձևավորվում է 8 խումբ /ամեն խմբում` 3 աշակերտ/: Հանձնարարվում է ներկայացնել հետևյալը`
1-ին խմբին` հարադրություններ,
2-րդ խմբին` վաղնջական բառեր, գրաբարյան և ժողովրդախոսակցական բառեր ու  բառաձևեր,
3-րդ խմբին` մակբայներ` Սևակի կողմից ստեղծված,
4-րդ խմբին` հարանուններ, հականիշներ,
5-րդին`      լիաձայն կրկնակներ, ոճավորող կրկնություններ,

6-րդին`   բարդություններ, նորակազմություններ, սևակաստեղծ բառեր,

7-րդին` տաղաչափություն և հանգավորում,
8-րդին`   բանաստեղծական տողեր և որևէ հատված մեկնաբանում
                 /<<Երգ երգոց>> պոեմից և <<Եղիցի լույս>> ժողովածուից հատվածներ/:
  Սա կատարվում է դասի անցկացման խթանման փուլում: Բոլոր խմբերին բաժանվում են բանաստեղծություններ, պոեմներից հատվածներ, տաղաչափությանը վերաբերող նյութեր: Մինչ խմբերը պատրաստ կլինեն, մի աշակերտ հնչեցնում է <<Մայրենի լեզու>> և <<Հայոց լեզու>> բանաստեղծությունները` որպես փառաբանություն մեր դարավոր լեզվի: Այդ ընթացքում  էկրանով ցուցադրվում են Պ. Սևակին վերաբերող նյութեր, լսում ենք նաև բանաստեղծի ձայնը: Դասի մյուս հատվածում`իմաստի ընկալման փուլում, խմբերն առանձին-առանձին ներկայացնում են իրենց աշխատանքները:
1-ին խումբ
                        / 1-ին աշակերտ/
Այս գավով էլ եկեք հարգենք

Եվ անթառամ հիշատակը

Կամար- կամուրջ քաշողների,

Ելք ու ճամփա փնտրողների,

Վանք ու պալատ շինողների,

…Աղբյուր-առու սարքողների:
Պիտի գնան գյուղի ժամտուն,

Լսեն փոշոտ-մաշված խոսքեր գրաբարի`

Հասկանալով իմաստը լոկ երկու բառի.

· Տե՞ր ես, որդյակ…

Կամար- կամուրջ, ելք ու ճամփա, վանք ու պալատ, աղբյուր- առու, փոշոտ- մաշված  հարադրություններ են:

                   /2-րդ աշակերտ/

 Ոտից- գլուխ գրոտված եմ ես.
Ու եթե վրաս լուսանցք է մնում.

Դա էլ`ձե՜զ համար, որ գրի առնեք

Ձեր հազար ու մի դիտողությունը:

…Ու երբ պետք է Ձեզ`

Սրտաճաք ճիչով

Արթնացնում եմ ձեզ, 
Որ քնով չընկնե՜ք:

Ո՜չ, քեզ ո՜չ մեկը կուլ տալ չի կարող.

Ագահ կոկորդում դու խոր ես խրվում:

Ո՜չ, քեզ ոչ մեկը փուլ տալ չի կարող,

Ինչպես երկինքը երբեք չի փլվում,

    Չես խլվի երբեք,

     Չես փլվի երբեք...
Ոտից-գլուխ, հազար ու մի, գրի առնեք, քնով չընկնեք, կուլ տալ, փուլ տալ  հարադրություններ են:

            / 3-րդ աշակերտ/

 Շիվ աղջկա թևիկները աղավնու պես

Մերթ տեսնում ես` քիչ է մնում թառեն գետնին.
Ասես սրսուռ կուտի վրա,
Մեկ էլ տեսար` վեր են սուրում,

Ճախր են տալիս,

Հետո ինչպես բույնի չորս կողմ,

Գլխի շուրջն են պտույտ գալիս.

...Ձեռքերն այնժամ հեզ ու հլու`

Երկու հոգնած աղավնու պես`

Թևը ծալած կուչ են գալիս, 

Որ անհանգիստ- վայրիվերող կրծքի վրա

Հանգստանան,

Մինչդեռ տղան վերջին անգամ

Ոտքի վրա օղակ տալով`

Ցատկում է վեր,

Յոթ-ութ վայրկյան օդում մնում արձանացած
Եվ, քարի պես, ընկնում է ցած`

Ընկած տեղը ծնկի գալով...

Ու հնչում է կենաց մի նոր`

     Թագվորահոր,

     Թագվորամոր,

     Կա-չկայի,
     Ծետ ու պետի:

Մեջբերված հատվածին ամենից ավելի ժողովրդայնություն տալիս են առատորեն օգտագործված հարադրությունները` վեր են սուրում, ճախր են տալիս, պտույտ գալիս, հեզ ու հլու, կուչ են գալիս, անհանգիստ-վայրիվերող, օղակ տալով, յոթ-ութ, ընկնում է ցած, ծնկի գալով, կա-չկայի, ծետ ու պետի:
2-րդ խումբ

                 /1-ին աշակերտ/

Սևակի չափածոյում հանդիպում են վաղնջական բառեր, ձևեր, կապակցություններ, որոնք հաճախ այնպես են ձուլվում խոսքի ամբողջական հյուսվածքին, որ դրանց հնաբույր լինելը շատ սովորական է թվում, հասկանալի ու մատչելի:
Եվ նա ուներ սիրտ` սիրելու համար, 

Մի սիրտ` գերվելով տիրելու համար,

Մի սիրտ` սեր համակ,
Մի սիրտ` սիրո ծով,

Իսկ ինքը սիրուց հավիտյան ցամաք,

Ինքը մենակյաց ու կուսակրոն`

Ինքն իրեն ծյուրող մի սիրո կերոն,

Որ վառվում է հար խորանի խորքում

Անմարդաբնակ-դափդատարկ վանքի
Եվ լուսարարի աչքին ու հոգուն

Իր մուխն է տալիս, լույսը` ոչ ոքի...

Մենակյաց, կուսակրոն, կերոն, խորան, ծյուրող, հար, համակ  բառերը վաղնջական են:

                           / 2-րդ աշակերտ/
Զուր է գեղջուկն աղաչում

Եվ հույսի շողն իր աչքի

Նետում երկնի հրաշքին:

Վերում` աստված ծանրականջ,

Ցածում` աղոթք ու զուր կանչ:

Արտեր` պատառ-պատառիկ,
Սարի լանջին կարկատան,

...Պիտի վարեն ու հերկեն,

Վարեն- հերկեն ու երգեն.
- Օրհնյա~լ է աստված,

Հիշյա~լ է աստված...

Մենք աստղեր էինք մեր աչքով զննում,

...Տաճարից ելնում ու թատրոն գնում,

Վայելում նաև հաճույքը վսեմ
Մեր այն պարուհի-կաքավողների,

Որոնց մարմինը նվագ էր լռած,
Եվ որոնք նաև <<երգեին ձեռամբ>>...

Օրհնյալ է, հիշյալ, երգեին ձեռամբ  բառերը համեմված են գրաբարով:

/ 3-րդ աշակերտ/

Մեծ արվեստագետ Պ. Սևակը ողջ էությամբ ներծծված է ժողովրդայնությամբ. դա է պատճառը, որ իր ստեղծագործություններում հաճախ ենք հանդիպում ժողովրդախոսակցական բառերի:
     Լեռնաշխարհի կատարին
     Ձյունը կիսված պատառների`
     Արտասվում է գլուլ-գլուլ`
      Շրջանցելով լեռ ու բլուր

Առու դարձած հոսում է ցած:

Գարուն է, գարուն,

Նայողի աչքը խուտուտ են ածում

Խլվլան փնջեր, կարմիր պուտերի
Կապույտ անմոռուկ ու խորոտ- մորոտ,

Որ արդեն խուրձ-խուրձ շիվեր են տվել

Մեկի տեղ քսան, ու դեռ ավելի

Եվ համաձայն պատվիրանի սուրբ Մահմադի`
Բերան չառնել օղու, գինու ոչ մի կաթիլ,

Ծխախոտով էլ  չպիտի թունավորեմ

Իմ իսկ ձեռքով էլ չպիտի տնավորեմ

Էլ չպիտի ուրիշներին տարվեմ, գերվեմ,

Միայն պիտի մեկին սիրեմ, մեկից սիրվեմ:

Գլուլ- գլուլ, խուրձ- խուրձ, տնավորվեմ  բառերը ժողովրդախոսակցական են:

3-րդ խումբ

Բավականին հաջող ու դիպուկ կիրառություն են ստացել  խենթորեն, հայօրեն, գժորեն սևակաստեղծ մակբայները:

Սերկևիլները սրտի թրթիռով
Վերջինն են լքում անխռով այգին

Ու տեղափոխվում- մտնում են սնդուկ,

Որ հաստակաշի ու կողքապնդուկ

Զառ խնձորների հարևանությամբ

Պլլվեն սիրով ու գորովագին

Կանանց պահուստի շորերին փոթ- փոթ

Եվ իրենց բույրը խենթորեն խառնեն

Նրանց մարմնային բուրմունքին տարփոտ:

Օտար հովերի ապտակին հլու,

Պիտի դառնորեն դարձի գան դարձյալ`

Խորհեն հայերեն,

Ապրեն հայօրեն...

Արտերն են ծփուն, ալիքվում այնպես

Գժորեն, կարծես

Երբեք չեն զսպվի, երբեք չեն դառնա

Կաշկանդված խրձեր...

4-րդ խումբ
/1-ին աշակերտ/
Հյուրասիրում եմ

Ձմռան վերջերին խաղողի ճութով,

Եթե չեք ճաշել` կաքավի ճուտով:

Եթե ուզում եմ, որ կարապը ոչ թե մեռնի,

Որ կարապը ապրի երգով.

Ես ուզում եմ, որ տարափը տեղա արտի,

Ոչ թե հզոր ծովի վրա:

Ես ուզում եմ, որ քարափը քարայծ պահի,

Ոչ թե օձեր ու մողեսներ:

Ճութով- ճուտով, կարապը- տարափը- քարափը բառային հարանուններ են:
/2-րդ աշակերտ/

Դու մեր հաստատ Մասիս սարը`

Վստահելի թիկունքն ես մեր,

Մեր երգերի Ծովասարը

Ու բյուրակյան ակունքն ես մեր,

Մեր արնոտված հավքի լեզուն,

Մեր կարոտած ֆիդան յարը,

Մեր լեփ- լեցուն հոգիների ձայնատարը,

Մեր երգերի խա՜զը- նոտա՜ն- ձայնատա՜ռը:
Ձայնասփյու¯ռը կենդանի

Ու ձայների թանգարա՜նը,

Մեր հայկական երգարա՛նը...

Արտը մեզնից`դու ես մաճկալ,
Հարդը մեզնից` ցորենը դու,

Հարթը մեզնից` կատար դու սեգ.

Լուրթը մեզնից`երկինքը դու,

Շուրթը մեզնից` դու համբույրը,

Ցուրտը մեզնից, իսկ դու` կրակ,

    Իսկ դու` օջախ,

    Իսկ դու`թոնիր...
Ձայնատարը-ձայնատառը, հարդը-հարթը, լուրթը-շուրթը  բառային հարանուններ են:
/3-րդ աշակերտ/

…Աղաչում եմ,-

Մի՜ վրդովվեք, եթե ասեն

Փառասերին հենց փառասեր,

Ոչ թե համեստ,

Սրիկայից` հենց սրիկա,

Ոչ թե ազնիվ,

Հեռակային` հենց հեռակա,

Ոչ թե ներկա…

Համեստ-փառասեր, սրիկա-ազնիվ, հեռակա-ներկա բառային զույգերը տարարմատ բացարձակ հականիշներ են:
5-րդ խումբ

 Խոսքի իմաստի զարգացումն ու ուժգնացումը ցույց տալու համար մեծ բանաստեղծը հմտորեն գործածում է հնչյունային լիաձայն կրկնակներ:

Ես հավատում եմ նրա բնության ո՜չ թերությանը`

              Ստորությա՜նը

             Ու չարությա՜նը,

             Այլ խորությա~նը

             Ու բարությա~նը.

             Ոչ ծերությանը,

             Այլ նորությա՜նը`

Զավակի տեսքով անվերջ կրկնվող այդ հարությանը…

Եթե գալարվել`

       ոչ թե օձի՜ պես,

       այլ շեկ բոցի՜ պես:
Եթե դալարվել

        աղջկա ճկուն իրանի նման: 
Եթե խելառվել`

         ավելի լավ է անհաջող սիրուց:

Եթե ոլորվել`

         այն թելի նման,

         որ շուլալվում է կախարդիչ կնոջ

          վզի կոճակում:

Եթե գլորվել`

         այն լուրի նման,

         որ գերված երկրին

         սեփական բախտի տեր է հռչակում: 
6-րդ խումբ
Բառաբարդության օրենքների բազմազանությամբ հայերենը չի զիջում ազգակից և ընդհանրապես աշխարհի զարգացած լեզուներին:
 
Իսկ մեծն Պ. Սևակը չափածոյում շռայլորեն գործածել է բարդությունների գրեթե բոլոր տեսակները ու նորակազմություններ:
Սևակը ստեղծել է հետևյալ բառերը`

ձևակերպ, սևասուգ, տխրալալուկ, անշահադետ, բառադուլ, կոշկատակ, ոտնկոխ, բառակեր, շիրմատուն, տրտմահանդես, ամենամարդ, ամենահայ, ամենահայր, աշխարհզբոս, տնաբնակ, նվագարար, կենսաթինդ, սովագար, քրեագործ, բազմամեղ, պատժապարտելի, հողհատակ, ամառնօրյա, գինեհարույց, գինեմիջնորդ, թոռնօրոր, չորամամուռ, կալակիտ, ցանցիր, հոգեխարտիչ, քինահարույց, հայալիք, պաղբոց, նորատոտիկ, լուսեղնիկ, կեռմանաշատ, կնակարոտ, մշտախայտանք, հոգեսրբիչ, ծառալի, ծառային, վարիջում, կենսատում, մարդեղացում, պանծացում, մեղմեղանք, հաճախանք, ներհայաց, անհայ, անդող, հմայուն, բազմասոսափուն, ծափուն, սրսփուն:
Այս բառերի շարքը կարելի է երկար թվարկել, ասենք միայն, որ Սևակը ստեղծել է հարյուրից ավելի բառեր և նորաբանություններ:
Չմարդկայնացած թուրքի հանդիման
 Մարդեղինացված մի ազգ էր խաչել

Իր բախտն իր վրա:

Հանդիսավոր խոսք եմ տալիս

Քեզ ուրագել

Ու կացինել

Տմարդություն:

 Աչքս ակամա

Ճամփորդության է դուրս գալիս հանկարծ

Դիմացի շենքի զարդաքանդակված քիվերի վրա:

Բայց նա ուսուցիչ,

Ինչ էլ որ լիներ,

Պիտի որ դառնար մեռած խազերի

Առաջին դպիր, միակ քերական,

Թաղվածը պեղեր, բերեր մեկտեղել

Մեր խաղ ու տաղի մոտիկ-հեռական:

Սևակի կողմից ստեղծված են մարդեղինացված, ուրագել, կացինել, զարդաքանդակված, մեկտեղել բառերը:

Իբրև աշակերտի խոսքի հավելում` ուսուցիչը մեջբերում է Սևակի խոսքերը
 Ես էլ բառերի լվացարար եմ.

Մաքրում եմ նրանց փոշին դարավոր,

Ազատում նրանց կեղտ ու բորբոսից,

Բառակեր ժանգից ու բառաքոսից…
7-րդ խումբ
Սևակի պոեզիայում առաջատարը միտքն է, խոհը: Այդ պատճառով նրա ստեղծագործական ոգուն խորթ է ավանդական մեղեդայնությունը: Տաղաչափության մասին Պ. Սևակն արտահայտվել է.<< Ես ամենից ավելի գրում եմ յամբ-անապեստյան բազմանդամ ոտանավորով, բայց քիչ չեն նաև յամբական երկանդամ, եռանդամ ոտանավորները, ինչպես նաև ոտանավորներ քորեյական ոտքերով>>:
Յամբը վերջին վանկի շեշտումով երկվանկ պարզ ոտքն է, անապեստը` դարձյալ վերջին վանկի շեշտումով եռավանկ պարզ ոտքը: Այս պարզ ոտքերի միացությունից առաջանում է հնգավանկ բարդ ոտք կամ անդամ` 5/վանկը/ = 3/վանկ/ + 2/վանկ/  կամ  2/վանկ/ +3/վանկ/: Օրինակ`

                 Ողբա~մ մեռելոց…

                 Բեկանեմ շանթեր…
                 Կոչեմ ապրողաց…

Իսկ <<բազմանդամ ոտանավորն>> այն է, որ տողի մեջ 5վանկանի անդամը կարող է հանդես գալ երկու կամ երեք անգամ` կազմելով 10= 5+5 վանկանի տողեր: Սա Սևակի բանաստեղծական տողերին ամենից բնորոշ չափական համադրությունն է: Իսկ հանգավորման մասին նա դիպուկ նկատում է. <<Իսկապես էլ. ինձ համար հանգավորելը ջուր խմելու պես բան է. մեկ վայրկյանում մեկ հանգի համար գլուխս է գալիս 10-20 հանգ: Եթե որևէ մեկը բարկացնի ինձ, երկու օր կծախսեմ ու իմ գրածներից կհանեմ այնպիսի և այնքան լիահունչ ու բարդ հանգեր, որ հետս չեն կարողանա մրցել Սայաթ-Նովան ու Համո Սահյանն էլ` ամենից լավ հանգավորողները>>:
Այսքանը բավական է, որ նա տիրոջ իրավունքով շարունակեր.<<Հանգը լավ բան է, լավ հանգը` սքանչելի բան: Եթե հանգերը ոչնչացնելուց հետո էլ բանաստեղծությունը ոչինչ չի կորցնում, ապա գործ ունենք իսկական, վսեմ, բարձր բանաստեղծության հետ>>: Այս մոտեցումով էլ նա գրել է.

Եվ իմ գողթնեցի պապերի նման

Ես պիտի գրեմ առանց հանգերի,

Ինչպես խոսում են մարդիկ իրար հետ,

Ու եթե չափով`

Լոկ նրա՜ համար,

Որ սրտիս նման խոսքս էլ տրոփի… 
8-րդ խումբ

/1-ին աշակերտ/
Եվ ոտներս , իբրև յուրատեսակ <<մեղա>>,

Ինձ կտրում են փափուկ մահճակալից,

Տանում- նստեցնում են ա՜ յն աթոռին չորուկ,

Որի առաջ կա մի…տանջված գրասեղան:

Տանում- նստեցնում են այդ աթոռին չորուկ,
Որպեսզի…ե~ս հիմա ձիեր տեղափոխեմ,

Ձիեր տեղափոխեմ ի՜ մ միջոցով- ձե՜ ր մեջ,

Որ խրխնջան նաև ձե՜ ր մեջ ձիեր,

Որ վրնջան նաև ձե՜ ր մեջ ձիեր,

Դոփո~ղ,

Բերաններից կրա~կ թափող

Ձիե՜ ր…

<<Ձիեր տեղափոխեմ իմ միջոցով– ձեր մեջ>>,- 20-րդ դարի բանաստեղծի առաքելության իսկապես ցնցող մի բանաձև: Ուրախության և հույսի բանաստեղծը լույսի և բարության տարածողն է, որը պատրաստ է ինքն իրենից խարույկ սարքելու, միայն թե մարդը դեն նետի դիմակները, ինքնամաքրվի:

/2-րդ աշակերտ/

Իմ Սու՜լ…

   Սուլամի՜…

      Իմ Սուլամի~թա.

Առանց քեզ ապրելն այնքան է հիմա
Անհասկանալի ու տարօրինակ,

Որքան սառույցի կամ ձյունի վրա

     Վառվող խարույկը:

      Ու ես ապրում եմ`

      Այդպե՜ս վառվելով:

Դու կարծես չկաս

Ու չես լինելու,

Այլևս ինձ համար մեռած ես կարծես:

Սակայն ես գիտեմ,

Որ դու անմահ ես,

Ինչպես անմահ է կրակն աշխարհում.

     Այստեղ կհանգչի,

      Կվառվի այլուր:

Եվ դու-ինձ համար-չե~ս մեռնի երբեք,

      Ինչպես չի մեռել

Քո նախա-նախա-նախամայրիկը,

Որ թո սիրելի անունն էր կրում,
    Իմ Սուլամի~թա:

Եվ ուզում եմ ես փորձս մոռանալ,

Ահավոր փորձը իմ ամբո~ղջ կյանքի,

Եվ ի հակառակ` անկասկած ասել,

Որ կմոռանա շունը տիրոջը,

    Ծառն իր ծաղկելը,

    Ցուլն` իր բառաչը,

Եվ ժամապահն` իր նշանաբանը,

  Սակայն ո՜չ ես` քե~զ,

Իմ Սո՜ւլ…

       Սուլամի…

           Իմ Սուլամի~թա…

Այս պոեմը`<<Երգ երգոցը>>, որից մի հատված ներկայացրի, ծնունդ է ապրված իրական կենսական տարերքի և ոչ թե կրկնություն է /կերպարի անունը` Սուլամիթա/ ու սոսկ ոճավորման փորձ:
   Դասի վերջին հատվածում`կշռադատման փուլում, աշակերտներն իրենց տետրում գրում են սևակաստեղծ բառերը, որոնք հնչեցվեցին դասի ընթացքում /հատկապես 6-րդ խմբի պատասխանում/: Հանձնարարվում է /իբրև գործնական աշխատանք/ կազմել փոքրիկ համաբարբառ-բառարան` բացատրելով տվյալ բառերը: Այնուհետև ուսուցիչը  հույս է հայտնում, որ ժամանակի ընթացքում այդ բառերը կհայտնվեն բացատրական բառարաններում իբրև առանձին բառահոդվածներ և կհարատևեն: Իր հոդվածներից մեկում Սևակը գրում է. <<Լեզվին կշիռ է պետք տալ և ոչ թե բեռ: Հայոց լեզուն դարեր շարունակ բարգավաճել է ոչ միայն իր սեփական միջոցներով, այլև հարստացել է անհրաժեշտ փոխառություններով, որոնցով ավելացել է իր կշիռը: Բայց չպետք է մոռանալ, որ յուրաքանչյուր լեզու ունի առավելություններ: Հայերենն, օրինակ, ունի մի առավելություն, որ աշխարհի քիչ լեզուներ ունեն. բառակազմության հեշտությունն ու շահավետությունը: Հայերենի պես մի լեզու պարտավոր է հայացնել փոխառված բառը: Մեր մայրենին է, որ իր գրական լեզուների և վեց տասնյակ բարբառների անչափելի հարստության դրամագլուխը մեզ պահելով` շահույթը պարտավոր է մարդկությանը փոխանցել…Մեր լեզվի խնամքը, նրա անաղարտությունը, նրա պահպանությունն ու պաշտպանությունը դրված է մեզ վրա, մենք պիտի հոգ տանենք ու խնամենք մեր մայրենին, ազատենք նրան բորբոսից ու բառաքոսից…>>:
 2011թ.

